
Hyrje  

Me ndryshimin e statusit të Kosovës përkatësisht 

shpalljen e pavarësisë së Kosovës (17 shkurt 2008) dhe 

miratimin e Ligjit për Vetëqeverisjen Lokale (20 shkurt 

2008) ndryshohet baza e vetëqeverisjes në Kosovë e 

cila deri në hyrjen në fuqi të këtij ligji, vetëqeverisja 

lokale bazohej në  Rregullore të UNMIK-ut.  

Ligji për Vetëqeverisje Lokale, në preambulën e tij flet 

për nevojën që vendimmarrja të jetë sa më afër 

qytetarëve, promovon qeverisje të mirë dhe kushte për 

të gjithë qytetarët e komunës, e mbi gjitha merr 

parasysh parimet e vetëqeverisjes lokale të bazuara në 

Kartën Evropiane të vetëqeverisjes lokale dhe 

protokollet e saj. 

Ligji për Vetëqeverisje Lokale; një kapitull të tërë i 

kushton edhe mekanizmave të  pjesëmarrjes së 

qytetarëve në vendimmarrje dhe demokracinë e 

drejtpërdrejtë. 

Në kuadër të këtyre mekanizmave përfshihen: 

 Informimi publik dhe konsultimi  

 E drejta e peticionit  

 Iniciativa e qytetarëve  

 Referendumi  

 Largimi i kryetarit  

 Komitetet konsultative  

 

Informimi publik dhe konsultimi  

Çdo komunë mban periodikisht, së paku dy herë në vit, 

takime publike në të cilat mund të marrë  pjesë secili 

person apo organizatë me interes në komunë. Data 

dhe vendi i takimit publikohet së paku dy  javë përpara. 

Njëra nga mbledhjet mbahet gjatë gjashtë muajve të 

parë të vitit.  

Në takime të tilla përfaqësuesit komunal informojnë 

pjesëmarrësit për aktivitetet e komunës, kurse  

pjesëmarrësit mund të shtrojnë pyetje dhe të japin 

propozime për përfaqësuesit e zgjedhur komunal.  

Përveç takimeve publike të cekura më lartë, komunat 

janë të obliguara t’i informojnë qytetarët e  komunës 

për çfarëdo planesh apo programesh të rëndësishme 

me interes publik, siç rregullohet me  statutin e 

komunës.  

Kuvendi i komunës miraton rregulloren komunale që 

promovon transparencë të organeve  legjislative, 

ekzekutive dhe administrative të komunës, duke e 

rritur pjesëmarrjen e opinionit në marrjen e  

vendimeve në nivel lokal dhe duke lehtësuar qasjen 

publike në dokumentet zyrtare të komunës. Ministria 

përgjegjëse për qeverisjen lokale mund të nxjerrë 

udhëzime administrative për transparencë komunale.  

Çdo person mund të kontrollojë çfarëdo dokumenti që 

mbahet nga komuna, përveç nëse zbulimi i  tillë nuk 

është i ndaluar sipas Ligjit mbi qasjen në dokumentet 

zyrtare.  

E drejta e peticionit  

Çdo person apo organizatë me interes në komunë ka të 

drejtën e prezantimit të peticionit në kuvendin e 

komunës për çfarëdo çështje lidhur më përgjegjësitë 

dhe kompetencat e komunës. Kuvendi i komunës  

shqyrton peticionin në pajtim më statutin dhe 

rregulloren e punës.  

Iniciativa e qytetarëve  

Qytetarët mund të marrin iniciativë për të propozuar 

rregullore, brenda kompetencave të komunës,  për 

miratim nga kuvendi apo me votën e qytetarëve, në 

pajtim me ligjin në zbatim.  

Propozuesit ia dorëzojnë draftin e rregullores së 

propozuar kryesuesit të kuvendit të komunës.  

Draft rregullorja e propozuar duhet të nënshkruhet nga 

15% e votuesëve të regjistruar për t’u  shqyrtuar nga 

kuvendi i komunës.  

Kuvendi i komunës është i obliguar ta shqyrtojë 

rregulloren e propozuar brenda 60 ditësh pas  

pranimit.  

Referendumi  

Qytetarët e Komunës mund të kërkojnë që rregullorja e 

kuvendit të komunës e miratuar nga kuvendi i 

komunës, t’i nënshtrohet referendumit.  

Kërkesa duhet t’i dorëzohet kryesuesit të kuvendit të 

komunës, brenda 30 ditësh nga data e  miratimit të 

rregullores e cila duhet të nënshkruhet nga 10% e 

votueseve të regjistruar.  

Kuvendi i komunës duhet ta shqyrtojë kërkesën brenda 

30 ditësh pas pranimit të peticionit, në  pajtim me ligjin 

në fuqi.  

Largimi i kryetarit  

Qytetarët e komunës mund të ndërmarrin iniciativë 

për largimin e kryetarit të komunës.  

Kërkesa e tillë duhet të nënshkruhet nga njëzet (20) 

përqind e votuesëve të regjistruar dhe i  dorëzohet 

kryesuesit të kuvendit të komunës, i cili e paraqet 

çështjen në institucionin përkatës për  administrimin e 

votimit.  

Nëse shumica e votuesëve të regjistruar votojnë për 

largimin e kryetarit, zgjedhjet e reja për kryetar  duhet 

të bëhen në pajtim me Ligjin mbi zgjedhjet.  

Komitetet konsultative  

Kuvendi i komunës themelon komitete këshillëdhënëse 

sektoriale me qëllim të pjesëmarrjes së  qytetarëve në 

procesin e vendimmarrjes. Anëtarësi e komiteteve 

përbëhet nga qytetarët dhe përfaqësuesit e 

organizatave joqeveritare. Komitetet konsultative 

mund të dorëzojnë propozime, bëjnë hulumtime dhe 

ofrojnë mendime për  iniciativat e kuvendit të 

komunës, në pajtim me statutin e komunës. 

"Ky projekt u financua përmes CARITAS-it Zviceran. 

Mendimet, përfundimet dhe konkludimet apo 

rekomandimet e shprehura këtu janë përgjegjësi e 

Institutit Demokratik të Kosovës (KDI) dhe në asnjë 

mënyrë nuk mund të konsiderohen si qëndrim i Caritas-it. 

